
COMISIÓN INFORMATIVA DE COOPERACIÓN, INFRAESTRUTURAS E 

MEDIO RURAL 

ACTA da mencionada comisión informativa, correspondente ao día  17 de xaneiro de 

2018 

ASISTENTES: 

PRESIDENTE: 

D. Pablo Pérez Pérez 

DEPUTADOS/AS: 

D. Plácido Álvarez Dobaño 

D. José Antonio Feijoo Alonso 

D. Antonio Montero Fernández 

D. Miguel A. Cid Álvarez 

D.ª M.ª Teresa Cerdeira Valiñas 

D. Vicente Gómez García 

D. José Ignacio Gómez Pérez 

D.ª Isabel Gil Álvarez 

D. Armando Ojea Bouzo 

D. Ramiro Rodríguez Suárez 

SECRETARIO: 

D. Francisco Cacharro Gosende 

INTERVENTOR: 

D. José Mosquera Casero 

 

No Pazo da Deputación Provincial de 

Ourense, o 17 de xaneiro de 2018, ás 

18.00 horas, baixo a presidencia de D. 

Rosendo Luís Fernández Fernández, e con 

asistencia dos señores/as á marxe 

relacionados, reúnese a expresada 

comisión informativa, co fin de proceder á 

preparación e estudo dos asuntos que se 

indican, adoptándose os seguintes 

ditames: 

 

1º.- ACTA ANTERIOR, CORRESPONDENTE Á ORDINARIA DO DÍA 13 DE 

DECEMBRO DE 2018.- 

En relación coa acta da reunión anterior, correspondente á ordinaria do día 13 de 

decembro de 2017, non se formulan observacións quedando aprobada por unanimidade. 

2º.- MOCIÓN DE DEMOCRACIA OURENSANA RELATIVA Á POSTA EN 

VALOR DA PONTE NOVA DE OURENSE NO CENTENARIO DA SÚA 

INAUGURACIÓN.- 

 D. Armando Ojea Bouzo, de Democracia Ourensana, expón o contido da 

moción. 

 D.ª Isabel Gil Álvarez, do Grupo Socialista, congratúlase de que Democracia 

Ourensana presente esta moción e dálles a benvida ao instar. 

 D. Armando Ojea Bouzo, de Democracia Ourensana, respondendo ao 

comentario da Sra. Gil Álvarez, di que cre que a posición do seu grupo respecto ás 

mocións é clara, e así se manifestou reiteradamente polo Sr. Pérez Jácome: o seu grupo 

considera que as mocións deben versar exclusivamente sobre cuestións da competencia da 

Deputación ou relacionadas coa provincia de Ourense, e por esa razón abstéñense nas 

mocións que teñen un obxecto diferente. 

 Non se producen máis intervencións e co voto favorable de Democracia Ourensana 

(1) e a abstención do Grupo Popular (6), do Grupo Socialista (3) e do BNG (1) a comisión 

ditamina favorablemente a adopción, por parte do Pleno, do seguinte acordo: 

- Pedirlle ao presidente da Deputación que lle inste ao Ministerio de Fomento para 

que proceda a realizar aqueles traballos tanto de restauración como de limpeza, así 

como a renovación da iluminación da Ponte Nova de Ourense, co gallo do seu 

centenario. 

3º.- MOCIÓN DO GRUPO SOCIALISTA SOBRE A ADOPCIÓN DE MEDIDAS 

PARA FACERLLE FRONTE Á PRAGA DA AVESPA VELUTINA NA 

PROVINCIA DE OURENSE.- 

 D. Vicente Gómez García, do Grupo Socialista, expón o contido das propostas 

de acordo formuladas na moción. 

 Non se producen intervencións e co voto favorable do Grupo Socialista (3) e a 

abstención do Grupo Popular (6), de Democracia Ourensana (1) e do BNG (1), a comisión 

ditamina favorablemente a adopción, por parte do Pleno, do seguinte acordo: 

1º.- Que a Deputación Provincial dote, durante o primeiro semestre de 2018, cos medios 

necesarios aos Grupos de Emerxencias Supramunicipal (GES) e ao persoal do Consorcio 

Provincial de Ourense para o servizo contra incendios e de salvamento, que teñen 

encomendadas funcións de control e erradicación da praga de avespa velutina. 

2º.- Que a Deputación Provincial elabore un protocolo informativo que inclúa un plan de 

comunicación pública sobre a praga para apicultores e veciños e veciñas interesados, 

mediante charlas impartidas por expertos na materia ou persoas previamente formadas, 

seguindo o establecido no programa de vixilancia e control da avespa velutina da 

Consellería de Medio Rural. 

3º.- Que a Deputación Provincial, mediante un convenio cos expertos que xa investigan á 

avespa velutina no Campus Universitario de Ourense, se dote dunha asesoría científico-

técnica que permita determinar as particularidades do control da praga en Ourense, debido 

ás especiais e diferenciadoras condicións climáticas e medioambientais da provincia. 

4º.- MOCIÓNS DE URXENCIA.-  

 Nesta quenda, o presidente da comisión pregunta se existe algún asunto urxente 

presentado. 

 O Sr. secretario da comisión informa que o BNG presentou unha moción sobre a 

privatización do Consorcio Provincial de Incendios o día 12 de xaneiro ás 14.22 horas, 

momento no que xa estaban convocadas as comisións, polo que non se puido incluír na 

orde do día. 

  O presidente da comisión pídelle ao portavoz do BNG que xustifique a urxencia 

da moción a respecto da privatización do Consorcio Provincial contra incendios e 

salvamento. 

 D. Ramiro Rodríguez Suárez, portavoz do BNG, di que entende que a moción é 

urxente como consecuencia da recente sentenza do Xulgado do Contencioso-

Administrativo n.º 1 de Ourense, que anula, a instancia da CIG, o expediente de 

contratación do servizo de emerxencias do Consorcio, aprobado o 21 de abril de 2016. Por 

outra parte, sinala que o seu grupo entendía que esta moción debería tratarse na comisión 

onde se tratan os temas de persoal, que se realizará mañá. 

 O presidente da comisión responde que a comisión na que se tratar os asuntos de 

persoal é a comisión de Transparencia e Administración Provincial, que tamén estaba 

convocada cando se presentou a moción e que reuniu esta tarde ás 17.00 horas. 

 Non se producen máis intervencións e o presidente somete á consideración da 

comisión a declaración da urxencia da moción do BNG, que obtén o voto favorable do 

BNG (1), do Grupo Socialista (3) e de Democracia Ourensana (1), e o voto en contra do 

Grupo Popular (6), polo que non se procede ao tratamento da moción. 

5º.- ROGOS E PREGUNTAS.-  Nesta quenda prodúcense as seguintes intervencións: 

 O presidente da comisión, en relación co asunto anterior, solicita do Sr. secretario 

que, en todo caso, explique o contido da sentenza á que se alude na moción do BNG. 

 O Sr. secretario dá conta do contido da dita sentenza, expoñendo resumidamente 

que os servizos xurídicos da Deputación e da Xunta de Galicia consideran que esta é 

errónea, polo que se está preparando un recurso de apelación para cuxa presentación o 

prazo vence o próximo 23 de xaneiro. 

 O presidente da comisión anuncia tamén neste punto que, en relación o Programa 

de empregabilidade, no que algúns concellos quedaron fóra por non presentar en prazo a 

súa adhesión ao programa, o presidente da Deputación comunicoulle a súa vontade de que 

se abra un novo prazo co fin de que ningún concello quede privado desa axuda, polo que se 

formulará unha proposición ao respecto, que se someterá directamente á consideración do 

Pleno na sesión ordinaria do próximo 26 de xaneiro. 

 D. Armando Ojea Bouzo, de Democracia Ourensana, pregunta se isto ocorreu 

máis veces. 

 O presidente da comisión di que non. 

 D. José Ignacio Gómez Rodríguez, do Grupo Socialista, sinala que lle parece 

correcta a decisión anunciada polo presidente, xa que non se trata de subvencións de 

concorrencia competitiva, polo que a prórroga do prazo de adhesión non prexudica a 

ninguén, e isto xa se fixo noutras ocasións. 

 D. Vicente Gómez García, do Grupo Socialista, di que o Pleno da Deputación 

acordou, hai meses, a elaboración dun mapa de emerxencias da provincia, e pregunta se xa 

está feito e se se lles pode facilitar. 

 O presidente da comisión di que efectivamente este acordo se adoptou hai case un 

ano, e que esta idea da Deputación foi asumida pola Xunta de Galicia, que está elaborando 

o mapa de emerxencias por provincias para toda Galicia. A este respecto indica que se 

formou un grupo de traballo e houbo distintas reunións, que o mapa se vai basear nas 

isocronas e que, ademais, a Deputación de Ourense propuxo que se tivesen en conta a 

totalidade dos recursos existentes, incluídos os GES; indica que o mapa está xa nunha fase 

moi avanzada de elaboración e que se detectaron algunhas zonas de sombras en canto á 

cobertura de medios que hai que resolver. A este respecto falouse de comarcalizar os 

parques de bombeiros das cidades (punto no que están de acordo as deputacións de Lugo, 

Ourense e A Coruña, pero discrepa a de Pontevedra). Falta, polo tanto, para completar o 

mapa, resolver a problemática desas zonas de sombra, pero espera que en próximas 

reunións esta cuestión quede resolta e que se conclúa o mapa. 

 D. Vicente Gómez García, do Grupo Socialista, di que hai seis meses o Pleno 

aprobou a realización dun estudo sobre as franxas de protección de incendios forestais e 

pregunta se o dito estudo está realizado e se se lles pode remitir. 

 O presidente da comisión explica que este tema se tratou nunha moción mixta de 

incendios de Verín e que se estivo en contacto coa Comisión de Medio Rural da Xunta, á 

que se lle facilitaron os datos recompilados por esta Deputación, chegándose a unha serie 

de conclusións no Parlamento de Galicia. Sinala que proximamente se constituirá a 

comisión informativa especial permanente de Incendios Forestais da Deputación. 

 D. Vicente Gómez García, do Grupo Socialista, pregunta entón se está ou non 

elaborado o estudo e se se lle pode facilitar. 

  O presidente da comisión di que están recompilados os datos. 

 D. Vicente Gómez García, do Grupo Socialista, solicita que llos envíe. 

 E, ás 18:30 horas, dáse por finalizada a reunión, redactándose a presente acta, que o 

presidente e o secretario. Certifico. 


